
ISHLAB CHIQARISH XARAJATLARI HISOBINI 
TAKOMILLASHTIRISH YO‘NALISHLARI

Kafiyev Xojiakbar Xosilbek o‘g‘li
Toshkent davlat iqtisodiyot universiteti 

mustaqil izlanuvchisi

Annotatsiya. Mazkur maqolada ishlab chiqarish xarajatlari hisobining nazariy-uslubiy asoslari hamda uni 
takomillashtirishning zamonaviy yo‘nalishlari tadqiq etilgan. Tadqiqot jarayonida ishlab chiqarish xarajatlarini iqtisodiy 
elementlar bo‘yicha, tannarxga kiritilishi, ishlab chiqarish jarayoniga munosabati hamda o‘zgaruvchanlik darajasiga ko‘ra 
tasniflashning hisob amaliyotidagi ahamiyati yoritib berilgan. Maqolada ishlab chiqarish xarajatlarini hisobga olish va 
nazorat qilishni takomillashtirish bo‘yicha amaliy taklif va tavsiyalar ishlab chiqilgan bo‘lib, ular korxonalarda mahsulot 
tannarxini pasaytirish hamda moliyaviy natijalarni yaxshilashga xizmat qiladi.

Kalit soʻzlar: ishlab chiqarish xarajatlari, xarajatlar hisobi, boshqaruv hisobi, budjetlashtirish, xarajatlarni optimallashtirish, 
iqtisodiy elementlar, strategik boshqaruv hisobi, moliyaviy natijalar.

Abstract. This article examines the theoretical and methodological foundations of production cost accounting and current 
trends in its improvement. The study emphasizes the importance of classifying production costs by economic elements, 
their inclusion in cost, their connection to the production process, and the level of variability in accounting practices. The 
article develops practical proposals and recommendations for improving the accounting and control of production costs, 
which will contribute to reducing production costs at enterprises and improving financial results.

Key words: production costs, cost accounting, management accounting, budgeting, cost optimization, economic elements, 
strategic management accounting, financial results.

Аннотация. В данной статье рассматриваются теоретические и методологические основы учета производственных 
затрат и современные направления его совершенствования. В ходе исследования подчеркивается важность 
классификации производственных затрат по экономическим элементам, их включения в себестоимость, связи 
с производственным процессом и уровня изменчивости в бухгалтерской практике. В статье разработаны 
практические предложения и рекомендации по совершенствованию учета и контроля производственных затрат, 
которые будут способствовать снижению себестоимости продукции на предприятиях и улучшению финансовых 
результатов.

Ключевые слова: производственные затраты, учет затрат, управленческий учет, бюджетирование, оптимизация 
затрат, экономические элементы, стратегический управленческий учет, финансовые результаты.

K I R I S H
Hozirgi globallashuv va raqobat kuchayib borayotgan iqtisodiy sharoitda korxonalar faoliyati samaradorligini 

oshirish, mahsulot tannarxini pasaytirish va moliyaviy barqarorlikni ta’minlashda ishlab chiqarish xarajatlarini 
hisobga olish tizimi alohida ahamiyat kasb etmoqda. Ishlab chiqarish xarajatlari korxonaning moliyaviy natijalarini 
belgilab beruvchi asosiy omillardan biri bo‘lib, ularning to‘g‘ri hisobga olinishi, tahlil qilinishi va boshqarilishi 
raqobatbardosh mahsulot ishlab chiqarishning muhim shartlaridan hisoblanadi.

Bozor iqtisodiyoti sharoitida ishlab chiqarish xarajatlarining ortishi korxonaning foydalilik darajasiga salbiy 
ta’sir ko‘rsatishi mumkin. Shu sababli xarajatlarning tarkibi, shakllanish manbalari va ularni optimallashtirish 
mexanizmlarini takomillashtirish dolzarb vazifa sifatida namoyon bo‘lmoqda. Ayniqsa, ishlab chiqarish xarajatlari 
hisobining amaldagi tizimida xarajatlarni guruhlash, tannarxga to‘g‘ri kiritish, javobgarlik markazlari bo‘yicha 
hisobni tashkil etish masalalari ilmiy jihatdan qayta ko‘rib chiqilishini talab etmoqda.

Shu bilan birga, xalqaro hisob standartlariga moslashuv, raqamli texnologiyalarni joriy etish va boshqaruv 
hisobining rivojlanishi ishlab chiqarish xarajatlari hisobini takomillashtirishga yangi yondashuvlarni taqozo 
etmoqda. Mazkur holat ushbu mavzuda ilmiy tadqiqotlar olib borish, nazariy va amaliy jihatlarni uyg‘un holda 
tahlil qilish zaruriyatini kuchaytirmoqda.

M A V Z U G A  O I D  A D A B I Y O T L A R  S H A R H I
Ishlab chiqarish xarajatlari hisobi iqtisodiy fanlarda eng muhim va murakkab tadqiqot obyektlaridan biri 

hisoblanadi. Ushbu masala korxonalar faoliyati samaradorligini oshirish, mahsulot tannarxini shakllantirish, 
moliyaviy natijalarni aniqlash hamda boshqaruv qarorlarini qabul qilishda hal qiluvchi ahamiyatga ega.

Iqtisodiy adabiyotlarda ishlab chiqarish xarajatlari hisobini takomillashtirish masalasi turli nazariy 
yondashuvlar, uslubiy konsepsiyalar va amaliy tavsiyalar asosida yoritilgan.

Ishlab chiqarish xarajatlari hisobini takomillashtirish borasida xorijlik iqtisodchi olimlardan K. Druri ko‘plab 
tadqiqotlarni olib borgan. Mazkur olim ta’kidlashicha, “ishlab chiqarish xarajatlari hisobini takomillashtirishda 
faoliyatga asoslangan xarajatlar hisobi (Activity-Based Costing) tizimi muayyan afzalliklarga ega. Uning 
fikricha, an’anaviy hisob usullari umumiy xarajatlarni mahsulotlar o‘rtasida to‘g‘ri taqsimlashda yetarli aniqlikni 
ta’minlamaydi, ABC tizimi esa xarajatlarni faoliyat turlari bo‘yicha taqsimlash orqali tannarxni aniq hisoblash 
imkonini beradi” [1].

Bir guruh iqtisodchi olimlar fikricha, “standart-kosting va direkt-kosting tizimlari ishlab chiqarish xarajatlarini 
rejalashtirish va nazorat qilishda samarali vosita sifatida baholanadi. Ushbu usullar korxonalarda xarajatlar 
ustidan doimiy monitoring olib borish va boshqaruv qarorlarini asoslashda muhim ahamiyat kasb etadi” [2].

I.f.d., professor A. Ya. Abdullayev ishlab chiqarish xarajatlari hisobini takomillashtirish borasida tadqiqotlar 
olib borib, quyidagi xulosaga kelgan: “mahsulot ishlab chiqarish xarajatlarini hisobga olish va tannarx 
kalkulyatsiyasi metodologiyasini takomillashtirishdan asosiy maqsad – ishlab chiqarish samaradorligini 
oshirish, xarajatlarni kamaytirish maqsadida ishlab chiqarishning ichki zaxiralarini izlab topish, korxonaning 
ichki salohiyatidan optimal foydalanish va iqtisodiy samaradorlikka erishishdan iborat” [3].

B. F. Boronov ham ishlab chiqarish xarajatlari hisobi va mahsulot tannarxi kalkulyatsiyasini takomillashtirish 
borasida izlanishlar olib borib, quyidagilarni ta’kidlab o‘tgan: “korxonalarda o‘z vaqtida, analitik hisob 
ma’lumotlariga ega bo‘lish va ushbu ma’lumotlar asosida to‘g‘ri boshqaruv qarorlarini qabul qilish mahsulot 
tannarxini to‘g‘ri shakllantirish jarayonlarini samarali boshqarish imkonini beradi” [4].

F. A. Astanovaning fikricha, “xo‘jalik yurituvchi subyektlar faoliyatida qat’iy tejamkorlik tizimini joriy etish, 
ishlab chiqarish xarajatlari va mahsulot tannarxini kamaytirish tadbirlarini boshqaruv hisobini bugungi kun 
talablari darajasida hamda jahon amaliyotidagi ijobiy tajribalar asosida tashkil qilmasdan turib hal etib bo‘lmaydi” 
[5].

Adabiyotlar tahlili shuni ko‘rsatadiki, ishlab chiqarish xarajatlari hisobini takomillashtirish masalasi ko‘p qirrali 
va murakkab ilmiy muammo hisoblanadi. Mahalliy olimlar tadqiqotlarida tarmoq xususiyatlariga asoslangan 
yondashuvlar ustuvor bo‘lsa, xorijiy manbalarda xarajatlar hisobining strategik va innovatsion jihatlari keng 
yoritilgan.

T A D Q I Q O T  M E T O D O L O G I YA S I
Tadqiqotni olib borishda taqqoslash, analiz va sintez, induksiya va deduksiya usullaridan foydalanildi.

T A H L I L  V A  N A T I J A L A R
Ishlab chiqarish xarajatlari hisobi korxona xo‘jalik faoliyatida muhim iqtisodiy kategoriyalardan biri bo‘lib, u 

mahsulot (ish, xizmat) ishlab chiqarish jarayonida sarflangan barcha resurslarning qiymat ifodasini aks ettiradi. 
Ishlab chiqarish xarajatlarining iqtisodiy mohiyati, avvalo, ishlab chiqarish omillari — mehnat, kapital va tabiiy 
resurslardan foydalanish bilan bog‘liq bo‘lgan sarf-xarajatlarni hisobga olishda namoyon bo‘ladi.

Iqtisodiy nuqtayi nazardan ishlab chiqarish xarajatlari quyidagi funksiyalarni bajaradi:
−	 ishlab chiqarish jarayonida resurslardan foydalanish darajasini aks ettiradi;
−	 mahsulot tannarxini shakllantirishda asos bo‘lib xizmat qiladi;
−	 korxonaning moliyaviy natijalariga bevosita ta’sir ko‘rsatadi;
−	 boshqaruv qarorlarini qabul qilish uchun axborot bazasini yaratadi.
Ishlab chiqarish xarajatlari hisobi nafaqat moliyaviy hisobning tarkibiy qismi, balki boshqaruv hisobining 

ham muhim elementi hisoblanadi. Moliyaviy hisob doirasida xarajatlar hisobi tashqi foydalanuvchilar uchun 
umumlashtirilgan axborotni taqdim etsa, boshqaruv hisobida xarajatlar detallashtirilgan holda tahlil qilinib, ichki 
boshqaruv ehtiyojlariga xizmat qiladi.

Bozor iqtisodiyoti sharoitida ishlab chiqarish xarajatlarini to‘g‘ri hisobga olish korxonaning raqobatbardoshligini 
ta’minlashda hal qiluvchi ahamiyatga ega. Xarajatlarning aniq hisobga olinishi mahsulot tannarxini real baholash, 
narx siyosati samaradorligini oshirish va resurslardan tejamkor foydalanish imkoniyatini yaratadi.

Shu bois, ishlab chiqarish xarajatlari hisobining iqtisodiy mohiyatini chuqur anglash va uni ilmiy asosda 
tashkil etish korxonalarda moliyaviy barqarorlikni ta’minlashning muhim sharti hisoblanadi.

Ishlab chiqarish xarajatlarini hisobda to‘g‘ri aks ettirish ularni ilmiy asoslangan tasniflashni taqozo etadi. 
Amaliyotda ishlab chiqarish xarajatlari bir qator belgilariga ko‘ra guruhlanadi, har bir tasnif hisob axborotining 
mazmuni va foydalanish maqsadiga bog‘liq holda muhim ahamiyat kasb etadi.

Ishlab chiqarish xarajatlarini iqtisodiy elementlar bo‘yicha tasniflash korxona faoliyatida resurslardan 
qanday yo‘nalishlarda va qanday hajmda foydalanilayotganini aniqlashga xizmat qiladi. Bu tasnif xarajatlarning 
iqtisodiy mazmunini ochib beradi va ularning qaysi resurs turi hisobidan shakllanganini ko‘rsatadi.

Moddiy xarajatlar ishlab chiqarish jarayonida mahsulot tayyorlash uchun sarflanadigan moddiy resurslar 
qiymatini ifodalaydi. Ushbu xarajatlar mahsulot tannarxining eng salmoqli qismini tashkil etib, ishlab chiqarishning 
resurs sig‘imini aks ettiradi.

Mehnat haqi xarajatlari ishlab chiqarish jarayonida bevosita yoki bilvosita ishtirok etuvchi xodimlarga 
to‘lanadigan ish haqi summasini o‘z ichiga oladi. Bu xarajatlar inson kapitaliga sarflangan mablag‘larni ifodalaydi. 
Xo‘jalik yurituvchi subyektlarda xodimlar mehnatiga haq to‘lashga doir xarajatlar ijtimoiy soliqning soliq solish 
obyekti hisoblanadi. Amortizatsiya ishlab chiqarish jarayonida foydalanilayotgan asosiy vositalar va nomoddiy 
aktivlar qiymatining mahsulot tannarxiga bosqichma-bosqich o‘tkazilishini ifodalaydi.

Boshqa xarajatlar yuqoridagi iqtisodiy elementlarga to‘g‘ridan to‘g‘ri kiritib bo‘lmaydigan, biroq ishlab 
chiqarish faoliyati uchun zarur bo‘lgan turli to‘lov va xarajatlarni qamrab oladi. Iqtisodiy elementlar bo‘yicha 
xarajatlar quyidagi asosiy guruhlarga ajratiladi (1-rasm).

1-rasm. Iqtisodiy elementlar bo‘yicha xarajatlar tasnifi 1

Ishlab chiqarish xarajatlarining iqtisodiy elementlar bo‘yicha tahlili korxona faoliyatida xarajatlar tuzilmasini 
chuqur anglash, resurslardan foydalanish samaradorligini baholash va tannarxni optimallashtirish uchun muhim 
axborot manbai hisoblanadi. Har bir elementning mohiyatini to‘g‘ri ochib berish va hisobda aniq aks ettirish 
boshqaruv qarorlarining ilmiy asoslanganligini ta’minlaydi.

Ishlab chiqarish xarajatlarini turli mezonlar asosida tasniflash korxonada xarajatlar hisobi tizimini 
chuqurlashtirish, mahsulot tannarxini aniq hisoblash va boshqaruv qarorlarini ilmiy asoslashda muhim o‘rin 
tutadi. Mazkur tasniflar o‘zaro bog‘liq holda qo‘llanilganda, xarajatlar ustidan samarali nazorat o‘rnatish va 
iqtisodiy samaradorlikni oshirishga xizmat qiladi.

Bozor iqtisodiyoti sharoitida ishlab chiqarish xarajatlari hisobi korxonaning moliyaviy barqarorligi, 
raqobatbardoshligi hamda strategik rivojlanishini ta’minlovchi muhim boshqaruv vositalaridan biri hisoblanadi. 
Shu bois ishlab chiqarish xarajatlari hisobini takomillashtirish korxonalar oldida turgan dolzarb vazifalardan 
hisoblanadi.

Ishlab chiqarish xarajatlari hisobini takomillashtirish, avvalo, xarajatlarni aniq, o‘z vaqtida va ishonchli aks 
ettirish, ularni tahlil qilish hamda samarali boshqarish imkoniyatlarini kengaytirishga xizmat qiladi. 1-jadvalda 
ishlab chiqarish xarajatlari hisobini takomillashtirishning asosiy yo‘nalishlari keltirib o‘tilgan.

1	  Muallif ishlanmasi

1-jadval. Ishlab chiqarish xarajatlari hisobini takomillashtirishning asosiy yo‘nalishlari 2

№
Ishlab chiqarish xarajatlari 
hisobini takomillashtirish 

yo‘nalishlari
Mohiyati Amaliy ahamiyati

1. Xarajatlarni tasniflashni 
takomillashtirish

Xarajatlarni iqtisodiy elementlar, 
funksiyalar va javobgarlik markazlari 
bo‘yicha aniq guruhlash

Tannarxni aniq hisoblash va 
xarajatlarni nazorat qilish

2. Javobgarlik markazlari bo‘yicha 
hisobini yuritish

Xarajatlarni sex, bo‘lim va ish joylari 
kesimida yuritish

Mas’uliyatni oshirish va ichki 
nazoratni kuchaytirish

3. Zamonaviy hisob usullarini joriy etish Direkt-kosting, standart-kosting Xarajatlarni optimallashtirish va 
boshqaruv qarorlarini asoslash

4. Normativ xarajatlar hisobini 
takomillashtirish

Me’yorlar asosida xarajatlar hisobini 
yuritish va farqlarni aniqlash

Samaradorlikni oshirish va 
resurslarni tejash

Jadval ma’lumotlaridan ko‘rinib turibdiki, ishlab chiqarish xarajatlari hisobini takomillashtirish ko‘p qirrali va 
tizimli yondashuvni talab etadi. Ayniqsa, xarajatlarni javobgarlik markazlari bo‘yicha hisobga olish va zamonaviy 
hisob usullarini joriy etish korxona rahbariyatiga xarajatlarning yuzaga kelish sabablarini chuqur tahlil qilish 
imkonini beradi. Bu esa tannarxni pasaytirish va rentabellikni oshirishda muhim ahamiyat kasb etadi.

X U L O S A  V A  T A K L I F L A R
Mazkur ilmiy maqolada ishlab chiqarish xarajatlari hisobining nazariy-metodologik asoslari, uning 

iqtisodiy mohiyati hamda amaldagi hisob tizimida xarajatlarni aks ettirish xususiyatlari atroflicha tahlil qilindi. 
Tadqiqot natijalari shuni ko‘rsatadiki, ishlab chiqarish xarajatlari hisobini takomillashtirish korxonalar faoliyati 
samaradorligini oshirish, mahsulot tannarxini optimallashtirish va moliyaviy natijalarning ishonchliligini 
ta’minlashda hal qiluvchi ahamiyat kasb etadi.

Ishlab chiqarish xarajatlarini iqtisodiy elementlar, tannarxga kiritilishi, ishlab chiqarish jarayoniga munosabati 
hamda o‘zgaruvchanlik darajasi bo‘yicha ilmiy asoslangan tarzda tasniflash korxona rahbariyatiga xarajatlarni 
chuqur tahlil qilish, ularning kelib chiqish sabablarini aniqlash va samarali boshqaruv qarorlarini qabul qilish 
imkonini beradi. Ayniqsa, moddiy xarajatlar, mehnat haqi xarajatlari, ijtimoiy ajratmalar, amortizatsiya va boshqa 
xarajatlarning hisobda to‘g‘ri va o‘z vaqtida aks ettirilishi ishlab chiqarish jarayonida resurslardan oqilona 
foydalanishni ta’minlaydi.

Tadqiqot jarayonida aniqlandiki, ishlab chiqarish xarajatlari hisobida mavjud ayrim kamchiliklar, jumladan, 
xarajatlarni umumlashtirib hisobga olish, javobgarlik markazlari bo‘yicha tahlilning yetarli darajada yo‘lga 
qo‘yilmaganligi va zamonaviy axborot texnologiyalaridan foydalanishning cheklanganligi korxonalarda 
xarajatlarni samarali boshqarishga salbiy ta’sir ko‘rsatmoqda. Shu nuqtayi nazardan, ishlab chiqarish xarajatlari 
hisobini takomillashtirishda boshqaruv hisobi elementlarini keng joriy etish, budjetlashtirish tizimini rivojlantirish 
va raqamli hisob axborot tizimlaridan foydalanish muhim ahamiyatga ega.

Shuningdek, ishlab chiqarish xarajatlari hisobini xalqaro standartlarga moslashtirish korxonalarning 
moliyaviy hisobotlarini shaffof va taqqoslanadigan qilishga xizmat qiladi. Bu esa investitsiyaviy jozibadorlikni 
oshirish, tashqi manbalardan moliyaviy resurslarni jalb etish va bozorda raqobat ustunligini ta’minlash 
imkoniyatlarini kengaytiradi.

Ishlab chiqarish xarajatlari hisobini takomillashtirishga qaratilgan ilmiy-nazariy xulosalar va amaliy 
tavsiyalar korxonalarda xarajatlarni kamaytirish, mahsulot tannarxini pasaytirish va iqtisodiy samaradorlikni 
oshirishga xizmat qiladi.

